
Hemia hem i Bong. Hem i wok fuldei katem wud. 

From wok ya, tisot blong Bong mo traoses blong
hem i doti tumas.

Bong i wasem ol klos hem blong oli klingud 
bakegen. 

Afta, tisot blong hem mo traoses blong hem 
oli wetwet tumas. 

Be tedei, san i strong tumas. 

Nao hem i hangem ol klos blong hem long san
blong oli drae long. 

San i draemap ol klos Bong kwiktaem nomo.

Be Bong i leidaon i slip ananit long wan blakpam. Hem i 
no luksave se san i mekem ol klos blong hem oli drae finis.

Taem hem i wekap, wan bigala ren i stap foldaon.
Ren ya i wasem ol klos blong hem oli wetwet bakegen. 

Smol taem bakegen, san i stap saengud bakegen. Bae san
ya i mekem klos blong Bong i drae bakegen. Be naoia hem 
i nomo stap slip. 


